
Moahloli Lekhotleng le Phahameng la Lesotho o sa tsoa soloa ke Ba-
sotho ba bangata mabapi le nyeoe ea litho tsa sesole tse neng li qosoa 
ka ho bolaea banna ba bararo ka lithunya Seterekeng sa Mafeteng 
motseng oa Ha Motanyane. ‘Nete e tsejoang ebileng e totobetseng ke 
hore Makhotleng a Molao ho sebetsoa ka bopaki le hona bo hlakileng, 
ka hona lipaki nyeoeng ena ho bonahetse litaba tsa tsona li sa tšoane 
ho hang. Lekhotla le ne le sitoa ho fana ka kahlolo eo mohlomong 
sechaba se neng se e lebetse, hobane se tseba ho etsahetseng ka 
botlalo. Ho beha Moahloli molato ke hona ha se toka hobane eena o 
etsa mosebetsi oa hae a ipapisitse le bopaki bo kapel’a mahlo a hae. 
Ha ho tekoe le ho fanoa ka bopaki bo hlakileng Makhotleng e le hore 
ho be le ponaletso, ‘me mahlakore ohle a amehang a khotsofale.
Hanyane ka hanyane ekare Basotho ba tla khutlela mekhoeng ea 
bona; ho thahasella nalane le ho e ruta moloko o tlang. Koporasi ea 
Ntlafatso ea Bohahlauli (LTDC) ehlile e tšoere ka matla a maholo 
ho kenya sechaba moea mabapi le litaba tsa bohahlauli haholo tse 
amanang le nalane. Ka lenane-thuto leo e hlalosang e le khale le le 
teng kahare ho Lekala la Thuto le Koetliso e ile ea tšoarela baithuti ba 
Likolo tse Phahameng litlholisano tse ba rutang litaba tsa bohahlauli. 
Ketso ena e ruta baithuti mekhoa ea ho amohela le ho tšoara ba-
hahlauli ha ba etetse Lesotho. Ho feta moo e boela e ba thusa ho 
tseba lithahasello tsa bahahlauli, ‘me ba tla hola ba e-na le tsebo ea 
hore na ba ka theha likhoebo tsa mofuta ofe tse ka hohelang le ho 
holisa bohahlauli. LTDC e lebohile likolo tse bontšitseng thahasello 
lenane-thutong lena ‘me e ipiletsa ho tse setseng ho se itheke moroalo 
hobane bohahlauli ke e ‘ngoe ea mafapha a ka thusang kholong ea 
naha haholo. Mesuoe le mesuoetsana likolong tšoarang joalo le thuse 
baithuti bao ho itseba ka botlalo, le lona taba ena e tla le chorisa etsoe 
ea bohlale o ithuta kamehla.
Moetapele oa Lekhotla la Kanana ea Basotho (SR) o tlohile ka lehla-
koreng la bohanyetsi Ntlong ea Bakhethoa leha ho le joalo, h’a tšelela 
ka ‘musong empa o ituletse bohareng. O hlalosa ha thahasello ea hae 
e kholo e le ho sebeletsa sechaba e se ho hong, kaha a hlokometse 
hore motho a ka iketsetsa sohle seo a se ratang ho sa khathalle hore 
na o ka lehlakoreng lefe. Ho lula bohareng ho mo fa monyetla oa ho 
etsa qeto eo a bonang e le molemong oa sechaba ntle le tšusumetso 
kapa khatello ea ho tsoa mang kapa mang tlaase. Qeto ena eona e 
shebahala e nepahetse ha feela morero le sepheo le tsona li nyallana 
le eona. Ha se eena motho oa pele oa ho nka qeto ena kaha a tsa-
maea mehlaleng ea bakhethoa ba bang; ho se ho tla bonahala hore 
na ba fela ba tl’o sebeletsa sechaba e le kannete kapa ba shebile ho 
hong hoo rona re le sechaba re sa ho boneng.
Bo-rakhoebo ba likoloi tsa baeti ba Naha ea Lesotho le Afrika Boroa 
ba fihletse tumellano mabapi le qaka ea bona ea ho tsamaisa bae-
ti lipakeng tsa linaha tsena tse peli. Leha ho le joalo, ha se ntho e 
anetseng naha kaofela kaha e le karolo e ‘ngoe feela e itseng e lu-
metseng litaba tsena. Baqhobi ba isang baeti toropong ea Durban Afri-
ka Boroa ke bona ba lumetseng, ha e le ba Gauteng bona ba itse qha! 
Lipuisano tsena ke tse lipakeng tsa bahoebi feela, ha se tsa semmuso 
kaha mebuso e le hona e ntseng e buisana. Ke taba e khothatsang ho 
bona hore bahoebi bana ba ka lula fatše ho rarolla liqaka tse lipakeng 
tsa bona ka bo-bona ntle le mokena-lipakeng. Taba e teng ke hore 
moferefere ona o ama bona hantle ka kotloloho kaha moo ke papeng 
ea bana ba bona. Le bona hobane’ng ba sa ka ba lokisa esale qalong 
koa kaha ba re lintho tsee li na le nako e telele li etsahala?
Setsi sa Pokello ea Lekhetho Lesotho (RSL) ‘moho le Mokhatlo oa 
Basebeletsi ba Bahoebi ba Matsoantle li thehile selekane ka morero 
oa ho bona hore lekhetho malibohong le tsamaea ka tsela e nepa-
hetseng. Raliphatlalatso oa Mokhatlo o itse mosebetsi o moholo oa 
bona ke ho nolofaletsa bahoebi ho tsamaisa thepa tlasa mokhatlo ona.
Setsi sa Tlhabollo ea Batšoaruoa (LCS) se ntšitse polelo e fetolang 
Ofisiri ea Liphatlalatso ea setsi ea nako e telele haholo. Se ngole-
tse Mokhatlo oa Baphatlalatsi Afrika (MISA-Lesotho) ho tsebisa matlo 
ohle a bophatlalatsi ho ikobela taelo eo. Ea tsoang tšebetsong o supa 
hore litaba tseo ke tse etsahalang tšebetsong eohle, le hoja tsena li 
etsahetse ka tsela eo eena a sitoang ho e hlalosa. Ka hona o tla iko-
bela taelo eo joaloka mohlanka. Mosebetsi ona ha se lefa ebile ha se 
talenta, motho o fumana e mong a ntse a sebetsa ‘me le eena o tla 
tlosoa ke e mong.

Nthabeleng Seitlheko

E matlafatsa bohloeki

Setsi sa Lesotho sa Litše-
beletso tsa Lekhetho(RSL) 
se tšoaile sehopotso sa lile-

mo tse 25 se thehiloe ka ho lema 
lifate tse 4,500, motseng oa Ha 
Leutsoa tikolohong ea Matsieng 
ka la 24 Loetse monongoaha e 
le karolo ea ho tebisa ka metso 
bohloeki le ho ntšetsapele bophelo 
bo botle kahare ho naha.

H'a bua tšebeletsong ena Kom-
ishinara ea RSL, Mofumahali 
'Mathabo Mokoko o boletse hore 
mosebetsi oa bona oa pokello ea 
lekhetho, o hloka  boitelo le lerato 
le tebileng la naha e le hore ba 
tsebe ho sebeletsa sechaba ka 

E sena e suthelana

Komishinara ka Setsing sa 
Tlhabollo ea Batšoaruoa, 
(LCS) Matinngoa Pha-

motse o re ofisi ea habo e entse 
qeto hore litaba tse amang LCS 
li tla tsoa kapa hona ho arajoa ke 
Assistant Superintendent Phe-
ko Ntobane ho hlaha Ofising ea 
Liphatlalatso ea LCS, e seng Chief 
Officer Bokang Ramotena ho hang.
Phamotse o buile tsena lengolong 
leo a le ngoletseng Mokhatlo oa 
Baphatlalatsi Hloahloeng e Afrika, 
Lesotho (MISA-Lesotho) ka la 24 
Loetse monongoaha.

Phamotse o kopa MISA ho 
thusetsa ka ho hlalosetsa baphat-
lalatsi ho ikamahanya le taelo ena 
e le ho qoba litaba tse se nang mo-
theo.

Lengolo le ngoletsoeng ofisi 
ea Misa Lesotho ea la 24 Loetse 
monongoaha le baleha tjena:

“Lengolo lena le tsebisa ofisi ea 

lona e hlomphehang, ’me ka lona 
re tsebisa matlo a litaba ohle a Le-
sotho, hore Chief Officer Bokang 
Ramotena a se hlole a fana kapa 
a buisana le matlo a litaba ka taba 
leha e le efe e amanang le Lesotho 
Correctional Service.

Ofisi ea ka e kopa ka tlhompho 
hore ho tloha joale, lipotso tsohle 
tsa litaba, lipolelo, lipalo-palo tsa li-
tokiso le litaba tsohle tse amanang 
le Lesotho Correctional Service li 
lebisoe ho Assistant Superinten-
dent Pheko ea sebetsang e le ofisi-
ri ea puisano lefapheng lena.

Re kopa thuso ea ofisi ea lona 
ho fetisetsa temoso ena ho matlo 
’ohle a litaba, e le hore ho se ke 
ha e-ba le phoso kapa ho emeloa 
hampe ha mokhatlo ona.

Ke leboha tšebelisano ea lona”
Molula-Setulo oa Mokhatlo oa 

Bophatlalatsi Lesotho, Kananelo 
Boloetse o tiisitse hore o fumane 
lengolo leo a le romeletsoeng ke 
LCS ‘me o re taba ena e bontša 
khato e ncha e nkiloeng ke setsi ho 
latela qeto.

 O re taba ena ke taba e kahar’e 
‘me ho bohlokoa hore ba itlhalosi-
tse hore ba buile le baphatlalatsi ho 
latela liqeto tsa tsamaiso, ka hoo 
ho bohlokoa hore baphatlalatsi ba 
ikobele tsamaiso eo.

Puisanong le Chief Officer 
Bokang Ramotena, o hlalositse 
hore litaba tsena ke liphetoho 
joaloka mesebetsing eohle empa 
e le hore li etsahetse ka tsela ea 
tsona eo a supileng a sitoa ho e 
hlalosa. A re hona ke ho mo koala 
molomo tšebetsong eo e saleng a 
e etsa empa o tla ikobela qeta eo.

bohloeki le naha e tsebe ho hola. 
"Ke kopa hore le re thuse hore re 
sebeletse sechaba sena sa Baso-
tho ka bohloeki le ka boitelo, e le 
hore naha ena e tsebe ho ea pele." 

A rialo.
A re ha ho mang kapa mang ea 

tla hlaha ho etsa mohlolo oa hore 
naha ena e ntlafale le hore e hatele 
pele ntle le rona. Ka hona a kopa 
bohle ho tšoarana ka matsoho ho 
ba ntho e le 'ngoe. A kopa Baso-
tho ho tlohella ho rata masaoana 
le ho lilielletsa lintho tse ka lihang 
naha ena, empa ba boloke bohloe-
ki mesebetsing e fapakaneng eo 
ba fuoeng boikarabello ho eona. 
"Motho h'a fuoe boikarabello re 
se ke ra soabela ho mo soaea 
mohlare moo a khibelang, 'me re 
lule 'neteng kamehla re le Basotho 
re tlohelleng masaoana naha ena 
e tsebe ho hola." O boletse joalo.

A re e 'ngoe ea lintho tseo ba 
itlametseng eona e le setsi ke ho 
tlisa phapang bophelong ba sech-
aba. A re temo ea lifate ke karolo 
ea ho holisa naha. A re sefate se 
le seng morero ke hore se tle se 
tsoalle naha ena M10 Millione e 
le hore e tsebe ho tsoela pele. 
A boele a re temo ea lifate e tlil’o 
phephethela meea e litšila  ho sale  
e hloekileng kahar’a naha. "Lifate li 
tlisa meea e hloekileng, 'me sefate 
ka seng se bolela bohloeki." Ke 
eena eo.

Monghali Mokete Bereng ho hla-
ha Lefapheng la Meru o itse qho-
lotso e kholo eo Naha ea Lesotho 
e tobaneng le eona ke phetoho ea 
boemo ba leholimo, ka hoo har’a 
lintho tse kholo tseo re lokelang 
ho li etsa ke ho lema lifate e le ho 
khutlisetsa naha botaleng boo e 
neng e le ho bona ba pele.

A supa hore bona e le Lekala la 
Temo le Kanetso ea Lijo ba se ba 
qalile leano le lecha leo ka Laboh-

lano le leng le leng ba etsang khoe-
heletso ho sechaba sa Basotho 
ho lema lifate. A re lifate li bapala 
karolo e kholo ea bohlokoa bophe-
long ba rona kaha li nka boholo ba 
meea e litšila e sepaka-pakeng e 
be re hema meea e hloekileng.

A bontša hore taba ena ea ho 
lema lifate ha e baballe feela tikolo-
ho eo batho ba phelang ho eona 
empa e boetse e baballa le boph-
elo bo botle ba batho. A re lifate li 
boetse li tlil’o sebelisoa melemong 
e mengata e meholo ea ho etsa 
chelete e kang ea lipalo tsa lijoko, 
lipalo tse teratelang litša le bak-
eng sa patsi. A thoholetsa RSL ka 
mosebetsi o motle oo e ntseng e o 
etsa oa temo ea lifate ho potoloha 
le naha.

Mokhethoa oa Puso ea Libaka 
oa Makhoarane, Monghali Teboho 
Mafaesa o lebohetse sechaba sa 
habo ka mphohali ena ea bohlokoa 
eo RSL e ba fileng eona. A tiisa 
hore eena le morena le sechaba sa 
habo ba tlil’o tšoarana ka matsoho 
ho bona hore lifate tsena li baballe-
hile. A kopa sechaba ho sebetsa ka 
thata ho bona hore lifate tsena li’a 
baballeha e le hore meloko e tlang 
e tle e tsebe ho tla imona menoana 
ka tsona. A leboha boikhathatso ba 
RSL le bahlanka bohle ba Lekala la 
Temo ka ho bontša boitelo le lerato 
la ho tla fa sechaba sa habo ntlafat-
so ea bohlokoa ha kana-kana. 

Ke lifate tse 44,000 tseo RSL e 
seng e li lemme kahare ho naha ho 
tloha ka selemo sa 2023 ha e ne e 
qala, 'me e ntse e tsoela pele ho 
matlafatsa bophelo ba sechaba ka 
temo ea lifate litikolohong tse fapa-
kaneng kahare ho naha. 

Tšeliso Thakholi

E ntlafatsa pokello malibohong
Nthabeleng Seitlheko

E le ho matlafatsa 
pokello ea lekhetho 
malibohong le ho 
etsa bonnete ba 

hore khoebo lipakeng tsa 
Lesotho le Afrika Boroa e 
tsamaea hantle, Setsi sa Po-
kello ea Lekhetho Lesotho 
(RSL) se tlabotse selekane 
sa tšebetso le Mokhatlo oa 
Basebeletsi ba Bahoebi ba 
Matsoantle (Federation of 
Foreigners Firms Agents). 
Tsena li bile ka la 23 Loetse 
monongoaha.

Raliphatlalatso oa 
Mokhatlo ona, Thabo Qhe-
si o re mosebetsi o moholo 
ke ho nolofaletsa bahoebi 
ho tsamaisa thepa tlasa 
mokhatlo ona, ka hoo ha ho 
lori ea thepa e tla feta leli-
bohong e sa tempuoa ka 
setempe sa mokhatlo. O re 
sena ke tsoelopele le kholo 
tsamaisong ea thepa ho-
bane ha motho a ka fuma-
noa a sa ipapisa le tšebetso 
ena o tla tobana le likotlo tse 
matla joaloka ho se lumelloe 
ho fetisa khoebo lelibohong 
nakong ea lilemo tse hlano.

O supile hore Naha ea 
Lesotho esale e saletse 
morao tšebetsong ena, hoo 
e makalloang ke melata ha 
e kopa ho sebetsa le bona 
empa ba se ba tšoere ka 
thata. A re re phela nakong 
eo lefatše le tšoereng ka 
thata khoebong ke taba ea 
nyollo ea litefiso tsa khoe-
bisano e entsoeng ke Naha 
ea Amerika, hoo likhoe-
bong tse ling li qetellang li 
putlame. 

Adv. Lehloka Maphatšoe 
o re mokhotla ona ha o etse 
phaello empa o sebetsa 
le bahoebi ho bona hore 
ba hoeba ka tsela e nepa-
hetseng.

‘Mathabo Mokoko Mooka-
meli-Kakaretso oa RSL, o 
re kopano ke matla ka hona 
mosebetsi ona o bontša seo 
ba leng sona, kaha ba batla 
ho bona hore lintho tsohle li 
tlalehoa le ho lefa lekhetho.

A re tumellano ena ha se 
ea setsi se le seng hore ba 
kopana le sona, ke tšebeli-
sano ea bohlokoa kaha ba 
sebetsa le mafapha a fapa-
kaneng ho kenyeletsa Set-
si sa Toantšo ea Bobolu le 
Bomenemene (DCEO).

O re ke likhoebo tse ngata 
tse ileng tsa una molemo ka 
tšebelisano ‘moho le bona, 
ka hoo se hlokalang ke hore 
ba fane ho sechaba hobane 
ba batla ho be le tšebelisa-
no ‘moho le neheletsano ea 
mosebetsi le ho bona hore 
ba sebetsa hammoho ho lo-
antša bobolu.

O itse morero o moho-
lo oa RSL ke ho sebetsa 
‘moho le sechaba le ho nt-
lafatsa moruo oa naha, ‘me 
ba rerile hore ka matsatsi 
ohle ba sebeletsa ntlafatso 
ea sechaba sa Basotho. A 
re ho bohlokoa hore ba tsa-
maise litaba ka litsela tse 
ntlafatsang basebeletsi ba 
bona.

 O re bobolu le bo-
qhekanyetsi ha li rekisi 
empa taba ea ho ntlafatsa 
basebeletsi ba bona ho tla 
thusa kholong ea naha. O 
re ha ho na motho ea ka 
hlahang mona ho boloka 
sechaba ka bo-eena empa 
bohle re na le monyetla oa 
ho fetola menahano ea rona 
e le hore ba ntseng ba hola 
hore ba hole ba tseba ho 
ikemela.

 O re ba lokela ho sebetsa 
‘moho le ho aha moruo bo-
emong ba sechaba, ka hona 
kopano ena ha e tl’o thusa 

bona feela hore likhoebo 
tse joalo li lefe lekhetho 
empa ba lokela ho sebetsa 
ka matla ho bona hore Naha 
ea Lesotho ea ntlafala.

O re ho bokella lekhetho 
sebakeng sa Basotho ha 
se mosebetsi o monyenya-

ne ‘me ha ba na atleha ho 
o fihlela ha ba le bang. A 
re ba etsa bonnete ba hore 
‘muso o fana ka litšebeletso 
ho Basotho, kaha mosebet-
si o kopanetsoeng ‘moho o 
ba thusa ho fihlela litaba tsa 
lekhetho tse ntlafetseng le 

ho ntlafatsa bophelo ba Ba-
sotho le bokamoso ba naha.

O re bona ha ba tlabola 
selekane feela ho bontša 
batho hore ba etsa moseb-
etsi empa seo ba se etsa 
ka ho kenya tšebetsong 
mosebetsi oa bona.

Nyeoe ea masole e’a qhaloa
Nthabeleng Seitlheko

Litho tse hlano tsa 
sesole tse neng li 
qosoa ka polao ea 
banna ba bararo 

li fumanoa li se molato ke 
Lekhotla le Phahameng ka 
la 23 Loetse monongoaha.
Litho tsena li ne li qosoa ka 

hore ka la 7 ‘Mesa 2012 li 
ile tsa thunya le ho bolaea 
Thabang Mosole, Monyane 
Matsie le Pakiso Ntala, ket-
sahalong e bileng Ha Mot-
anyane, Mafeteng.

Babelaelloa nyeoeng ena 
e ne e le Captain Litekanyo 
Nyakane, Lance Corporal 
Khauhelo Makoae, Lance 
Corporal Sebilo Sebilo, Pri-
vate Thebe Tšepe le Private 
Tšepo Tlakeli.

Lekhotla le Phahameng 
le bontšitse hore le fihletse 
qeto ea ho fumana babe-
laelloa ba se molato, kaha 
ho se bopaki bo tšoarehang 
khahlanong le bona.

Ho feta mona, le hlalosa e 
le ‘nete hore ho na le mote-

bo oa sesole Mafeteng, ‘me 
e meng ea mesebetsi ea 
sesole ke ho tlisa botsitso le 
khotso sechabeng. Ke moo 
le hlalositseng hore lipaki 
leha li re e ne e le litho tsa 
sesole tse bolaileng banna 
bana empa li sitiloe ho supa 
hore na ke bo-mang beng 
ba liketso tsena.

Ha le tsoelapele le bole-
tse hore bafu bana ba ne 
ba ntse ba e-noa mothama-
hane matlong a mothamah-
ane ka ho fapakana bosiung 
boo. Hape la re ho’a utloa-
hala hore mofu Thabang 
Mosole o ile a ba le qoa-
ketsano le setho se seng 
sa sesole se tsebiloeng ka 
botšo le bolelele.

La boela la re bopaki 
bo bontšitse hore setho 
sena sa sesole ‘moho le 
bo-mphato’ae ba ne ba 
nkile lithunya tse kholo. La 
re leha ho le joalo, lipaki 
tsena, bopaki ba tsona bo’a 
loantšana kaha li bua ka 
litaba tse sa tšoaneng. 

“Paki e ‘ngoe e re masole 
a ne a tsamaea ka koloi e 
tšoeu ea moetso oa 4x4, ha 

paki e ‘ngoe e re ba ne ba 
tsamaea ka koloi e putsoa.” 
Ho rialo lekhotla. 

Lekhotla ha le ntse le 
tšetšetha qeto ea lona le 
boetse la re har’a lipaki tse-
na tse 11 kaofela ha ho paki 
e hlileng e fanang ka leseli 
la hore na ke mang kapa ke 
bo-mang ba thuntseng ban-
na bana Ha Motanyane.

Ho sa le joalo, le re le bo-
chochisi bo sitiloe ho hlahisa 
lithunya tse sebelisitsoeng 
tlolong ena ea molao kapele 
ho lekhotla. La re bopaki bo 
ileng ba tekoa ke sepolesa 
se neng se batla nyeoe ke 
hore feela molaoli oa sesole 
o ile a hana ho nehelana ka 
tsona.

Ho feta mona, lekhotla la 
bontša hore le sepolesa se 
hlotsoe ho amahanya babe-
laelloa le lithunya tse sebe-
lisitsoeng tlolong ea molao.

Lekhotla le supile hore le 
sheba bopaki bo kholisang 
hore na babelaelloa ba ka 
fumanoa ba le molato kapa 
che. La re ha fela bopaki 
bo le teng bo kholisang, ho 
bolela hore babelaelloa ba 
ka araba nyeoe.

Ho sa le joalo, bopaki bo 
neng bo tekoe ke paki ea 
pele nyeoeng ena ea se-
polesa Inspector Ntšebe o 
ne a bolele hore ka selemo 
sa 2012 o ne a sebetsa Maf-
eteng, ‘me o ne a fumane 
mohala hore litho tse hlano 
tsa sesole li thuntse le ho 
bolaea banna ba bararo. 

Inspector Ntšebe o ne 
a hlalose hore o ne a pot-
lakele sepoleseng Maf-
eteng, ‘me o ne a fumane 
litho tse hlano tsa sesole li 
tšoere lithunya tsa moetso 
oa AK47.

Paki ena ea re ba ne ba 
tsamaee ‘moho le litho tse-
na tsa sesole ho ea sebak-
eng sa ketsahalo, ‘me ba 
fumana koloi ea moetso oa 
o e le masoba a likulo ho 
bile ho hlokahetse banna 
ba bararo ka maqeba a ho 
thunngoa.

Inspector Ntšebe o ne a 
bontše hore bafu bana ba ne 
ba pshatlehile mahata, liku-
lo li bile li kene le melaleng. 
A re ha ba thakhola liphu-
putso le bo-mphato’ae, ba 
ne ba kope lithunya tseo ho 
li isa litlhahlobong ho Mo-
laoli oa Sesole oa mehleng 
Lieutenant General Tlali Ka-
moli, empa ba hloleha. A re 
ka selemo sa 2017 ba ileng 
ba atleha ho qosa litho tse-
na tsa sesole.

Babelaelloa bana ha es-
ale ba emetse nyeoe ea 
bona ba le ntloana-tšoana 
ho tloha ka selemo sa 2017. 

Nyeoe ena e ne e le 
kapele ho Moahloli Justice 
Polo Banyane ha Mochoch-
isi e ne e le Adv. Masiphole.

Nyeoe ena e ne e batleloe 
Moahloli ho tsoa Naheng ea 
Botswana Justice Kabelo 
Lebotse, kaha e ne e le e 
‘ngoe ea linyeoe tsa boleng 
bo phahameng. 

Justice Lebotse o ne a e 
nyahlatse ka lehare, ‘me ea 
fetela ho Moahloli e mong 
ho tsoa Botswana Justice 
Onkemetse Tsosa, le eena 
o ne a sie e le joalo.

Eona e fihla pheletsong 
tjena e le kapele ho Justice 
Polo Banyane.

Babelaelloa ba buelelloa 
ke Adv. Karabo Mohau KC, 
Adv. Zwalakh’e Mda KC, 
Adv. Kabelo Letuka le Adv. 
Napo Mafaesa.

Kajeno re na 
le mocha ea 
ipabo tseng 
haholo ka ho 

roka le ho etsa mekotla 
ka mefuta, lieta, masale 
le mabanta ka masela 
le matlalo a fapakaneng 
a liphoofolo. Eena ke 
Kekeletso Ratšiu oa Ha 
Mosalla tikolohong ea 
Thaba-Bosiu. O na le lit-
sebo tse khethehileng tsa 
ho roka le ho etsa haho-
lo-holo lieta tsa malapi le 
meqathatso(Sandals). O 
boetse o etsa machoba 
le likatiba ka matlalo a 
liphoofolo. Ratšiu o entse 
Foromo ea Bohlano, 'me 
hajoale o ntse a ntšet-
sa lithuto tsa hae pele 
le ba Junifesithi e otlang 
baithuti ba tlisang liphe-
toho bophelong ba bona 
le ba sechaba e leng ea 
Mesebetsi ea Matsoho 
le Mahlale ea Limkwok-
wing.
HO NA LE BACHA BA 
LUTSNGE MAHAAE, 
BA SA SEBETSE; 
NA MOSEBETSI OA 
HO ROKA LIETA KE 
NTHO EO U KA BA 
KHOTHALETSANG?
E, ho joalo ntate. Ho 
lona bacha ba heso ke 
le khothaletsa haholo ho 
ithuta ho roka le ho etsa 
lieta kaha ke o mong 
oa mosebetsi o nang le 
'maraka o mongata ha-
holo kantle le kahare 
ho naha. Empa le teng 
ke kopa hore ba etse 
mosebetsi ona hobane 

ba e-na le lerato la ona 
ho tloha botebong ba li-
pelo tsa bona. Ba se ke 
ba o etsa hobane ba le 
tsietsing ea tlhokahalo 
ea mosebetsi kaha ha 
ba thulana le liqholotso 
ba le boemong bo joa-
lo, ho bonolo ho bona 
ho nyahama e be ba o 
lahla kapele. Ba ithutele 
mosebetsi oa ho roka le 
ho etsa lieta ba e-na le le-
rato la ona e le hore ba tle 
ba tsebe ho atleha.
NA HO NA LE PHA-
PANO LIPAKENG 
TSA MOTHO EA ET-
SANG LIETA E LE 
HOBANE A TSOA SE-
KOLONG LE EA SA 
EANG SEKOLONG?
Hantle ho roka ke neo 
eo motho a ka hlahang 
a e-na le eona, 'me ho 
bohlokoa haholo hore a 
e ntlafatse ka ho ea se-
kolong e leng moo a tlang 
ho hlahlelloa ka malebela 
a fapakaneng. Ka mant-
soe a mang motho ea 
ileng sekolong le ea sa 
eang ba tla fapakana ha-
holo ka ho roka.

MOSEBETSI ONA 
OA HO ROKA LIETA 
O HLOKA MOTHO EA 
JOANG, NA KE BAH-
LANKANA FEELA BA 
KA O ETSANG?
Bacha ba heso, hona 
joale linako li fetohile 'me 
ha ho sa na mosebetsi 
o khethollang bahlanka-
na le baroetsana kaofela 
mesebetsi e'a tšoana. Le 
ona oa ho roka lieta le ho 
li etsa o ka etsoa ke bohle 
ho se khethollo ea letho. 
Empa o hloka batho ba 
nang le lerato la ona ho-
bane ha lerato le le sieo 
liphoso li ka ba ngata ha-
holo.
NA HO BILE BONO-
LO HO UENA HO 
QALA KHOEBO EA 

MOFUTA OO?
Qalong ho ne ho se 
bonolo ho qala khoebo ea 
mofuta ona, kaha thepa 
eo ke e sebelisang, e se 
e sa fumanehe ha bobe-
be hobane morao tjena 
liphoofolo ha li qeta ho 
hlajoa, makoko a tsona 
a’ chesoa, e le ho qoba 
bosholu bo phahameng 

ba liphoofolo, kapa haele 
khomo e hlabetsoeng 
mofu o bolokoa le lekoko 

la phoofolo eo a e hlabet-
soeng. 
Qholotso e 'ngoe eo ke 
ileng ka kopana le eona 
ke tlhokahalo ea chelete 
kaha ke ne ke lata matla-
lo kantle ho naha. Leha 
ho le joalo ha nka ka lahla 
tšepo empa ke ile ka batla 
bacha ba bang ba bararo 

ra tla sebetsa 'moho ka 
litsebo tse fapakaneng. 
Taba eo e ile ea nthusa 
haholo hore ebe khoebo 
ea rona e ile ea atleha 
ho hola. Boikopanyo ke 
ntho ea bohlokoa haholo. 

Hang hoba re ikopanye 
re ile ra fumana tšehetso 
ea lichelete le ho fihlela 
hona joale. Motšehetsi oa 
rona o boetse o re thusa 
ka ho re batlela 'maraka 
kantle ho naha ha re qeta 
ho etsa thepa.
NA U NE U NAHANA 
HORE KA LETSATSI 
LE LENG LE KA BA 
LE KHOEBO EA MO-

FUTA OO?
Joaloka ngoana e mong 
le e mong oa Mosotho, 
motho ha u ntse u hola u 
ne u ntse u e-na le toro ea 
seo u batlang ho ba sona 
empa ke ne ke sa nahane 
hore ke na le talenta ea 

ho etsa lieta, empa ke ile 
ka e ratisoa haholo ke e 
meng ea metsoalle ea ka 
nakong eo ke neng ke 
lula Khauteng. Ha ke ntse 
ke le Khauteng ke ile ka 
ithuta ho roka lieta, 'me 
hona joale re se re kene 
lithupelo tse ngata haho-
lo tsa ho ithutela ho etsa 

lieta.
TORO EA LONA KE 
E EFE KA KHOEBO 

EE?
Toro ea rona ke ho etsa 
feme e hlahisang lie-
ta, mabanta le mekotla 

le lintho tsohle tse et-
soang ka matlalo Leso-
tho mona, ha ke se ke 
phethetse lithuto tsa ka e 
le hore bacha ba bangata 
ba tle ba tsebe ho fuma-
na mesebetsi. 
Ke khothaletsa bacha 
ho ema ka maoto ho 
itšoarela ka matsoho ba 
sa khetholle mesebet-
si. Bana ba tsoang ka 
Sekolong se Seholo sa 
Sechaba (NUL) ba nt-
seng ba fuoa mangolo 
ba se ke ba lebella ho tla 
hiroa empa ba ikopanye 
ba ithehele mesebetsi ka 
leseli la thuto leo ba le fu-
maneng.   

Ka la 17 Loetse 
m o n o n g o a -
ha, Ntlong ea 
Bakhethoa ba 

Sechaba, Moetapele oa  
oa Lekhotla la Kanana ea 
Basotho (SR), Adv. Teboho 
Mojapela o fetotse setulo; o 
lutse se bohareng.

Taba ena e ileng ea 
makatsa ba bangata kaha 
e bile pinyane, ‘me eena o 
hlalositse hore o nkile qeto 
eo hobane a elelletsoe hore 
kaofela batho b’a tšoana, ho 
sa natsehe hore na ba ka 
pusong kapa bohanyetsing.

O re taba ea mantlha eo 
a e shebileng haholo ke ho 
sebeletsa sechaba h’a le 
setulong seo, eseng hakaa-
lo ho shebela lekhotla la 
habo monyetla. O re o tseba 
seo a se etsang paramen-
teng kaha a lokela ho ema 
le sechaba litabeng tsohle 
tsa sona.

Motsamaisi oa Lipuisa-
no ka Ntlong ea Bakheth-
oa, Mohlomphehi Tlohang 

Sekhamane o balile lengo-
lo la Adv. Mojapela la ho 
itokolla ha hae bohanyets-
ing ka Labohlano.

O hlalositse hore lengolo 
la ho itokolla ha hae boha-
nyetsing le ngotsoe ka la 10 
Hlakola 2025, ‘me eena o le 
fumane ka la 10 Tlhakubele 
2025.

A hlalosa hore lebaka la 
hae la hore ebe ke hona a 
le balang kamor’a likhoeli 
tse tšeletseng ke hobane 
Mojapela o ne a sa be teng 
paramenteng, ‘me a supa 
hore lengolo la ho fetola 
setulo ha hae le ne le ke ke 
la baloa a le sieo.

H’a phethela litaba tsa 
hae o ipilelitse ho litho tsa 
Ntlo hore taba ena e se ke 
ea ipheta hobane e sitisa 
mosebetsi oa ntlo ho tsa-
maea ka thello ha ba etsa 
mangolo a joalo, ‘me ba 
qeta nako e telele ba sa tle 
paramenteng.

Puisanong le Molu-
la-Setulo oa Komiti ea Mo-
lao ka Paramenteng, Moth-
ofela Ramakatsa o itse 
motho h’a ea setulong se 
bohareng ha ho thoe o tše-

tse, empa ho tšela ba eang 
ka lehlakoreng la puso ba 
tloha bohanyetsing, kapa 
ba tlohang ka pusong ba ea 
bohanyetsing.

O hlalositse hore motho 

ea lutseng setulong seo 
h’a lehlakoreng la puso 
kapa la bohanyetsi. H’a 
phethela o bontšitse hore 
ha ho etsoa likhetho o etsa 
khetho ho latela na o utloa 
ho bohlokoa e le hofe mol-

emong oa naha, eseng ho-
bane a tšehetsa bohanyetsi 
kapa ‘muso.

Paramenteng ena ea 11 
tse ling tsa litho tse ileng tsa 
fetola bolulo, tsa lula setulo 

se bohareng li kenyelletsa 
Dr. Tšepo Lipholo le Tefo 
Mapesela.

Ba ileng ba tloha ka boha-
nyetsing ho leba ka pusong 
ba kenyeletsa bakhethoa 
ba Makhaleng, Matelile, 

‘Maletsunyane le ‘Maliepet-
sane.

Mokhethoa oa ‘Makhoroa-
na, Tšitso Cheba o thoholeli-
tse ketso eo le ho lakaletsa 
eo tsela e ntle ea tšebetso. 

Ngoliso ea likhoebo mahala e pukutla lekhetho

Komiti ea Para-
mente e Lisit-
seng Litaba tsa 
Moruo, e entse 

kopo ho Ntlo ea Bakhetho 
ho se lumelle ho feta ha 
melaoana e tsamaeang le 
Molao o laolang kabo ea 
mesebetsi ea sechaba, ka 
la 22 Loetse monongoaha.

Molula-Setulo oa Komiti 

eo, Sello Hakane o itse ke 
‘nete Molao oa Lesotho oa 
1977 o re tlhahlobo le tšeb-
etso ea litokomane e lokela 
e etsahale kahar’a matsatsi 
a 10, empa komiti ea habo 
e hloka nako e lekaneng ho 
ithuta tokomane eo, kaha ka 
lebaka la boholo ba eona ba 
ke ke ba e qeta ka matsatsi 
a 10.

A re tokomane ena e ent-
soe ke Lekala la Lichelete, 
‘me e boholo ba maqephe 
a 284 moo a tiisitseng hore 
ba hloka le ho batla mai-
kutlo ka eona mafapheng a 
amehang, ‘me a supa hore 

e tla ba nka nako hore ba e 
hlahlobe.

A re ba ikelelitse hore ba e 
khulele morao, ba thetsane 
ka mahetla hore ba thusane 
khahong ea tokomane ena 
e leng eona e tlil’o thusa 
Basotho tabeng ea khoebo 
le khoebisano ea bona le 
‘muso.

Setho se seng sa Komiti, 
Itumeleng Rantšo o bontši-
tse hore tokomane ena e 
hlokolosi haholo, ‘me bo 
teng ba eona bo tlil’o thu-
sa hore litaba tse amang 
khoebo le khoebisano kapa 
phano ea litšebeletso pak-

eng tsa ‘muso le sechaba e 
otlolohe.

O tiisitse hore tokomane e 
lokela e tsamaisoe le toko-
mane e nang le lethathamo 
la litjeo sebakeng sa phano 
ea litšebeletso. A re sena 
ke hobane ho na le qholot-
so e teng ea hore sechaba 
ha se fana ka litšebeletso 
ho ‘muso se beha litjeo tse 
phahameng haholo ho feta 
ha se fana ka litšebeletso 
tse joalo ho likhoebo tse 
ling, ‘me sena se etsa hore 
‘muso o lahleheloe ke che-
lete e ngata ho sa hloka-
hale.

A re ba lokela hore ba ny-
alahanye tokomane le mo-
lao ba bone haeba ho e-na 
le likhoqetsane, e le hore ba 
qobe liphoso tse ka bang 
teng kamoso.

 Hlalele Letšaba o itse ho 
molemong oa komiti, sech-
aba esita le ‘muso hore me-
laoana eo e cheche. A re 
e tlil’o ama batho ba fang 
‘muso litšebeletso, ka hona 
ba lokela ba e utloisise han-
tle pele ba e fetisa.

A phethela ka hore taba 
e kholo ke hore na batho 
ba abeloang mesebetsi ea 
‘muso ba e abeloa joang. 

Tulo ea Paramente (foto 
ea khale) paramente e ot-

lolla kabo ea mesebetsi ea 
sechaba, ho matlafatsa Mo-
lao oa Kabo ea Mesebetsi 
ea Sechaba oa 2023, ho na 
le melaoana e entsoeng ke 
Lekala la Lichelete ea 2025. 
Melaoana ena e reretsoe ho 
ntlafatsa kabo ea mesebetsi 
ea sechaba e le ho akofisa 
puso e hloekileng hape e 
nang le ponaletso.

Ka lehlakoreng le leng, 
komiti e re ngoliso ea likhoe-
bo tsa bacha tse nyenyane 
e ntseng e etsoa ke Lekala 
la Khoebo, ntle le tefiso ea 
letho e tlalehoa e amme 
pokello ea lekhetho kaha 
pokello ea lekhetho la M9.6 
Millione tseo lekala le neng 
le ipehetse ho le bokella le 
tl’o ameha ka M3.9 Millione

Ho se ho ngolitsoe likhoe-
bo tse 8200 le hoja tebello e 
ne e le hore kahara likhoeli 
tse tharo eleng ‘Mesa ho isa 
Phupjane ho tla be ho ngol-
isitsoe tse 7000.

Sello Hakane e le Molu-
la-Setulo oa Komiti ea Para-
mente ea Moruo o supile 
hore bacha ba lokela ho 
fuoa tataiso ea hore ba tse-
be ho boloka litlaleho tsa li-
chelete tsa khoebo tsa bona 
e le hore le khoebo tseo 
tsa bona li tsebe ho lefa 
lekhetho.

A re paramenteng mokheth-
oa e mong le e mong o etsa 
seo a se kopileng ke sech-
aba sa habo kapa ka moo 
eena a utloisising litaba li ka 
mo natefela ha li lokela ho 
tsamaea ka eona.

Tšebeliso e mpe ea 
lithetefatsi ke kobo-anela 

Sepolesa sa Leso-
tho ka kopanelo 
le Komiti ea na-
koana ea Naha 

e shebaneng le Litaba tsa 
Lithetefatsi (NASC) se bile 
le ‘moka, moo ho neng ho 
nehelanoa ka libuka tsa 

thuto le koetliso litabeng tsa 
ho nena lithetefatsi. Tsena li 
bile ka la 23 Loetse monon-
goaha.

 Raliphatlalatso oa 
Mokhatlo oa Mokhosi oa 
‘Mangoana, Pontšo Tumisi 
o bontšitse hore ho ile ha 
fihla tlhokomelong ea Naha 
ea Lesotho hore kholu-
mo-lumo e lithetefatsi e qeta 

sechaba sa Basotho.
A tsoelapele ho hlalosa 

hore ba ile ba lemoha hore 
ba tlhokong ea lihlomo tseo 
boemong bona ba tšebeliso 
e mpe ea lithetefatsi ba ka li 
sebelisang, e leng thuto ho 
pholosa sechaba sa Baso-
tho.

“Re ile ra tlameha ho bat-
la ka makhalo ‘ohle hore 
na re ka fumana batho bao 
re ka ba bitsang bahlabolli 
kahare ho ntoa ena joang, 
ba thusane ho fenya seoa 
sena.” Ke Tumisi eo.

A tsoelapele ho hlalosa 
hore ke moo ba ileng ba fu-
mana tšehetso ho tsoa ho 
Colombo Plan eo ka eona e 
ileng ea bontša hore e ka tli-
sa thupelo le thuto ho nena 
tšebeliso e mpe ea lithete-
fatsi.

A re leeto lena ha le’a ba 
bobebe kaha ho ne ho se 
bafani ba ka ba thusang. 
Leha ho le joalo, o re ba ile 
ba fumana lithuso ho tsoa 
Naheng ea Amerika, moo 
teng ba ileng ba atleha ho 
fumana libuka tsa thuto le 
koetliso ho nena tšebeliso e 
mpe ea lithetefatsi.

 Tumisi o hlalositse hore 
ba bile le thupelo eo ka 
eona ba fumaneng thuto e 
tebileng mabapi le tsela e 
nepahetseng ea ho nena 
tšebeliso ea lithetefatsi, ‘me 
thupelo e joalo e nkile bo-

telele ba selemo ka hona ba 
na le leseli hoo ba leng bo-
emong ba ho fetisetsa thuto 
sechabeng le likolong ka ho 
fapakana.

Ho feta mona, o hlalositse 
hore libuka tseo li tl’o abe-
loa mafapha a fapakaneng 
a chang a tšola litabeng tsa 
ho nena tšebeliso ea lithete-
fatsi, le ba thusanang ho 
oka ba sebelisang lithete-
fatsi e leng baoki ho tsoa 
Sepetlele sa Mohlomi, Litsi 
tsa Tšireletso ka ho fapaka-
na ‘moho le mautloela.

 Motlatsi oa Mookameli 
oa Sepolesa, DCP Paseka 
Mokete o lebohile Mokho-
si oa ‘Mangoana ‘moho le 
NASC, ka ho cha ba tšola 
litabeng tsa ho nena lithete-
fatsi tse bonahalang li qeta 
sechaba. A re libuka tseo li 
tl’o thusa bakoetlisi ho fana 
ka thuto e nepahetseng 
sechabeng, haholo bacha 
kaha ke bona ba bona-
halang ba oela lerabeng la 
tšebeliso ea lithetefatsi.

A phethela ka ho hlalosa 
hore ho molemo ho thibela 
ho feta ho oka, kaha ho oka 
ho le litjeo li boima.

Motlatsi oa Molula-Setulo 
oa Lekhotla la Mekhatlo e 
Ikemetseng (LCN), Mphon-
yane Mofokeng o hlalositse 
hore tšebelisano ‘moho ke 
e ‘ngoe e ka nolofatsang 
tharollo ea moshoelella 

bothateng bona boo naha e 
tobaneng le bona.

A re ba fumaneng koetli-
so ea ho fetisa thuto e joalo 
litabeng tsa lithetefatsi ba 
lokela ho tlamahana hore 
e tle ebe bahloli kahare ho 
sealuma sena, moo a bileng 
a thatiselletsa ka hore ho 
thibela ho molemo ho feta 
ho oka.

A re pele ba tseba le ho 
fumana thuto ba tsamaile 
leeto le bosula, empa ba-
tho ba fumaneng thuto le 
koetliso mabapi le ho nena 
lithetefatsi ba boemong bo 
botle ba ho utloisisa leeto 
lena le boima ho tloha qa-
long.

O ipilelitse ho ba chang 
ba tšola ho fana ka thuto le 
koetliso eo ba e fumaneng 
ho bacha likolong ka ho 
fapakana, hore ba tle ba 
etse liqeto tse nepahetseng 
tse ke keng tsa senya boph-
elo ba bona.

Mohokahanyi oa Litaba 
tsa Paramente, Khosi Maku-
bakube o itse NASC e ile ea 
etela Ofisi ea Tona-Kholo 
ho teka litaba tsa bona, ba 
bontša hore lithetefatsi ke 
bothata bo tebileng sech-
abeng, ’me ba kopa thuso 
ho fumana mekhoa ea ho 
loantša bothata bona.

A re Lekala la Bophelo le 
nkile karolo bakeng sa ho 
oka batho bao e seng e le 
makhoba a lithetefatsi, 'me 
ba chang ba tšola litabeng 
tsena ba tla fana ka thuto 
sechabeng, ka hona sena 
ke pontšo ea hore bohle ba 
ikemiselitse ho tšoarana ka 
matsoho ho felisa tšebeliso 
ea lithetefatsi.

O itse ba leboha Colom-
bo Plan ka mohau oo ba o 
entseng oa ho ba le tsotel-
lo ea bophelo bo botle ba 
sechaba sa Basotho, “re ne 
re ke ke ra fihla mona ka 
ntle ho tšehetso ea bona.” 
Ho rialo Makubakube.

H’a phethela, o bontšitse 
hore libuka tseo li tl’o thu-
sa ho matlafatsa Litsi tsa 
Tšireletso, Litsi tsa Bophelo 
'moho le bahlabolli ka tse-
bo e phethahetseng pele 
ba fetisa thuto ho sireletsa 
bophelo ba sechaba le ho 
khutlisa malapa.

B’a lumellana
Nthabeleng Seitlheko

Ra l i pha t l a la t so 
oa Mokhatlo oa 
Maseru oa Li-
koloi tsa Maeto 

a matelele,  Masisimane 
Pheko o itse bahoebi ba 
likoloi tsa Afrika Boroa le 
ba Lesotho ba nkang baeti 
literopong tsa linaha tseo, 
ba lumellane ho arolelana 
mosebetsi ka hore ba ‘ne 
ba fe ba bang ba basebet-
si ‘moho le bona hore ba 
ise baeti Durban. O bole-
tse litaba tsena, puisanong 
le Koranta ka la 23 Loetse 
monongoaha.

A re ba lumellane hore 
haeba ba e-na le baeti ba 
bangata ba ka ba fa likoloi 
tsa Afrika Boroa, moo a su-

pileng hore ba ka fana ka 
baeti ba 22 ho bona ha feela 
ba bile le baeti ba bangata. 

 O re tumellano ena e fi-
hletsoe feela lipakeng tsa 
bo-ralitekesi ba Afrika Bo-
roa le baqhobi ba Lesotho 
ba tsamaellang Durban, ha 
ba tsamaellang Gauteng ba 
ntse ba sa ba lumella hore 
ba ka isa bareki teng. 

 Pheko o re tumellano 
ena ha se molao, ‘me e tla 
sebetsa feela nakong eo ba 
ntseng ba emetse hore lina-
ha li lokise motsamao mali-
bohong. 

A re pejana o ile a tlale-
ha hore baqhobi ba likoloi 
tsa Lesotho tse tsamaisang 
bareki literopong tsa Afrika 
Boroa ba ne ba thibetsoe ho 
isa bareki bao ke bo-ralite-
kesi ba Afrika Boroa le me-
khatlo ea teng likhoeling tse 
hlano tse fetileng.

Thuto ea bana ke bokamoso bo chabileng
Nthabeleng Seitlheko

E le ho anetsa thuto 
ho bana ba likon-
yana le ho ba mat-
lafatsa, Lekala la 

Thuto le Koetliso ka kopan-
elo le Action Ireland Trust 
le nehelane ka  Sekolo sa 
likonyana, Sekolong sa 
Mathomo sa Makoanyane 
ka la 19 Loetse monongoa-
ha.

Mookameli Lefapheng la 
Thuto, Likolong tsa Matho-
mo, Thuto Mokhehle o itse 
mohato ona o tšoaea boikit-
laetso ba ‘muso le balekane 
tšebetsong oa ho batalatsa 
mabala hore bana bohle ba 
fumane monyetla oa thuto 
e sa lefelloeng ho tloha lile-
mong tse tlaase.

A re Naha ea Lesotho 
ke e ‘ngoe tse saletseng 
morao haholo kanetsong ea 
likolo tsena tsa likonyana, 
‘me sena se baka lekhalo le 
litlamorao tsa nako e telele 
thutong ea bana, kaha liph-
uputso li bontša ha lilemo 
tsa pele tsa bophelo ba ngo-
ana e le tsa bohlokoa haho-
lo ntšetsopeleng le kholong 
ea kelello.

A re leha ho le joalo, 
likhato tsena tseo ‘muso o 
ntseng o li nka li tla qetella 
li arabetse qholotso ena, 
haholo libakeng tse ka ma-
luting, kaha hajoale e se le 
likolo tse 317 tsa likonya-
na tse hoketsoeng ho tsa 
mathomo.

A re sekolo sena se na 
le lisebelisoa tsohle tse tla 
lumella baithuti ho chorisa 
litsebo tsa bona e le hore ba 
fihle sehlopheng sa pele ba 
se ntse ba tseba ho bala le 
ho ngola. O re lekala le tla 
boela le nehelane ka tichere 
e tla lefshoa ke ‘muso ho at-
lehisa morero ona.

O lebohile Action Ireland 
Trust le mafapha ‘ohle a 

kentseng letsoho khahong 
ea sekolo sena, ka le reng 
ke tšebelisano ‘moho e mo-
futhu lipakeng tsa ‘muso le 
mafapha a ikemetseng Le-
sotho lekala le ka fihlelang 
lipehelo tsa machaba kanet-
song ea thuto ho bohle.

Ho sa le joalo, Mo-
suoe-Hlooho oa Sekolo sa 
Mathomo sa Makoanyane, 
Thabang Rankoe o bontši-
tse hore ba thabile haholo 
e le sekolo ka moaho ona 
hobane ha se batsoali bohle 
ba atlehang ho lefella bana 
Likolong tsa Likonyana, 
‘me sena se bakela bana 
ba joalo khatello nakong 
eo ba qalang Sehlopha sa 
Pele papisong le ba qalileng 
likonyaneng.

A leboha Action Ireland 
Trust hobane ha se lekhetlo 
la pele e thusa sekolo sena, 
kaha pejana e ile ea nehel-

ana ka matlapa a thusang 
hore sekolo se lule se na le 
metsi.

 O lebohile Sesole sa Le-
sotho ka polokeho ea se-
kolo sena, ka le reng likolo 
tse ngata li kopana le qho-
lotso ea ho senyetsoa the-
pa, empa sa habo se lula se 

bolokehile ka lebaka la ho 
ba kahar’a setša ea sesole.

A kopa batsoali le litichere 
ho baballa moaho ona le 
thepa eohle e teng kahar’a 

ona e le hore o tle o tsoele 
bohle molemo esitana le 
moloko o tlang. 

Lebitsong la Action Ireland 
Trust, Michael McGlynn 
o itse ho tsetela thutong 
ea bana ho bohlokoa ho-
bane ke lefa le sa feleng le 
fang bana motheo o nepa-

hetseng oa bophelo. 
A re bana ke baetapele ba 

kamoso, ‘me ho ba ahela 
libaka tse bolokehileng tsa 
boithuto ho molemo hobane 

ho ba fa seriti esita le ho ba 
qobisa litlolo tsa molao na-
kong eo ba seng ba holile.

A hlalosa hore ke lilemo 
tse ka bang 10 Action Ire-
land Trust e sebetsa ‘moho 
le Lekala la Thuto ho bona 
hore bana ba nolofalloa ke 
ho kena sekolo, ‘me sebak-

eng sena sa Ha Leqele ho 
fumaneha Sekolo sa Le-
qele, Seboka, Lithabaneng 
le eona Makoanyane. A re 
Action Ireland Trust e tla lula 

e tšehelitse Lekala la Thuto 
ho bona hore baithuti ba 
ruteloa maemong a matle.

 Mokhatlo o shebaneng 
le Kholo e nepahetseng ea 
Bana ba Likonyana(NEC-
DOL) o ileng oa nehelana 
ka libuka tse baloang ho 
likonyana sekolong sena.



Labone, 25 Loetse-1 Mphalane 20258 Moeletsi oa Basotho www.moeletsioabasotho.co.ls

Puzzle MoB  93-4604Puzzle MoB  93-4604
1 2

3 4

5 6

7

8

9 10

11 12

13

14

15

16

MoB K i d d s 
 e d u t a i n m e n t

Across
1 Nama e fuoang ea neng a apehile. (10)

4 Lijo tsa batho ba thusang motsoetse. (8)

7 Lijo tsa mokete oa bale. (7)

11 Lijo tsa baeti ba sa lebelloang. (10)

12 Nama e salang moketeng oa bohali. (5)

13 Nama ea letheka. (13)

14 Nama e hlabeloang thekiso. (6)

15 Ntho e monate ha e jeoa. (9)

16 Nama ea katse. (5-4)

Down
1 Nama ea likahare e khabelloang le sebete, e apeheloa basali le maqheku. (7)

2 Lijo tsa letsema. (6)

3 Lijo tse bosula, tse mpe. (8)

5 Nama e apehiloeng ka pitsa e nyenyane. (10)

6 Lijo tse bolila. (11)

7 Liphehiso moketeng oa lenyalo. (7)

8 Naoa e mebalabala. (8)

9 Leqa le tšoloang pitseng e ifo, ho utloa hore na e butsoitse. (10)

10 Litholoana tse omisoang ka letsatsi, tsa nt'o bolokoa. (12)

12 Tsie e besitsoeng. (11)

Tšeliso Thakholi

TSA KEREKETSA KEREKE

Lipalo tsa kajeno li itšetlehile haholo ka toka, ‘me moprofeta Amos o na le 
letšoao le fapakaneng la eona. Lefatšeng le tletseng metsi a mangata, toka ea 
hae e tsepame holim’a mohloli o thabeng; o ka nchafatsang, ho tsosolosa, ho 
tlisa bophelo le hona ho beha litholoana. Tsena tsohle ha li tlisoa tokeng li bolela 
lehalima le tla tlosa khatello ea mofuta ofe kapa ofe e sitisang batho ho hola 
joaloka libopuoa tsa Morena; haholo-holo mafutsana. H’a bua le baetapele ba 
Bajuda, Amos joaloka Kriste o fana ka setšoantšo sa seo barui ba leng sona; ba 
ichebile bo-bona, ha ba tsotelle maikutlo a batho. Ba ithabela ka menate eohle 
ea lefatše, b’a noa, ba ja tsohle tseo ba li hlokang; empa boprofeteng ba hae 
Amos o bontša hore taba ea bona ea ho se natse mafutsana e tl’o ba tlisetsa 
leru le letšo-letšo.
Evangeling Morena Jesu o bua le Bafarisi ba neng “ba rata chelete” ‘me o ba 
phetela pale ea banna ba babeli e leng Lazaro; monn’a mofutsana, eo lebitso 
la hae ka Seheberu le bolelang “Molimo mothusi oa ka” le ea bitsoang Dives eo 
ka Selatine e bolelang “borui” kapa “e mong oa ba batle.” Dives o ne a phela 
bophelo bo monate haholo, a apara liaparo tse ntlehali hoo le lesela la Tempele 
le qeteletseng le entsoe ka lesela le tšoanang le tsona. Ka nako eo mafutsana 
le bohle ba sebetsang kathata ba ne ba ba lehlohonolo haholo ha ba ka ja nama 
bonyane hanngoe ka beke, empa Dives eena o na itjella ka ho rata. Hekeng ea 
sets’a sa hae ho ne ho le teng monna ea bitsoang Lazaro, ea neng a emetse ho 
thonaka mafoforetsane tafoleng ea hae. Lazaro o ne a sa futsaneha feela; empa 
o ne a hloka matla hoo lintja li neng li nyeka liso tsa hae ‘me a sitoa ho li leleka.
Nako ea lefu ea fihla ‘me Lazaro a amohela moputso oa hae; a kena leholimong, 
e se ka lebaka la bofutsana empa hobane o ne a tšepile Morena e le thuso ea 
hae. Dives eena a ea sebakeng se tletseng litlhokofatso, moo a neng a bolaoa 
ke tlala le lenyora. Tsena ha li’a mo etsahalla hobane a ne a sotla Lazaro, empa 
hobane h’a ka tsotella litokelo tsa mafutsana. Leha a se a ntse a le mathateng, 
Dives h’a fetoha ho hang, o kopa Lazaro ho mo tlisetsa metsi leha e ka ba la 
lenala feela; ka nako eo eena h’a natsa Lazaro ka letho nakong ea bophelo ba 
hae lefatšeng.
Lengolo la Paulosi ho Timothi le fana ka keletso ho mobishopo e monyenyane 
lilemong mabapi le litšoanelo le litokelo tsa hae sechabeng. Le bontša makha-
bane ao re lokelang ho ba le ona; re behe tsohle ‘moho lebakeng la Morena Mo-
limo le bana ba habo rona. Re lokela ho lemoha makhabane a teng ho Morena 
Molimo e leng; ho tseba hore re bana ba hae ba phelang ka lebaka la hae, ho 
tšepahala lefifing le khanyeng; lerato leo re le khutlisetsang ho Morena. Ho bana 
ba habo rona teng re lokela ho bontša moea o boikokobetso, o sa shebang lintho 
tse mpe tseo ba re entseng tsona, empa re shebe khatello le kabo ea toka e sieo 
‘me re itokisetse ho tšoarela ka linako tsohle.
Kajeno re fumana qholotso ea ho se ipapise le maemong a ha joale a ho emela 
tse tlang tse monate, empa joaloka Lazaro ha re beheng tšepo ea rona ho More-
na Molimo, re ntse re hlokomela litlhoko tsa ba bang joaloka Amos le motho eo 
Timothi a tla mo nka e le oa Morena Molimo. Potso eo re lokelang ho e botsa ha 
se hore, “U mofutsana kapa morui?” hobane e ‘ngoe ea tsona e ke ke ea re etsa 
ba lokileng. Ntlha ea bohlokoa haholo ke hore, “Na kea tsotella?” Re lekole hore 
na re phela bophelo ba Lazaro kapa re ikeme le rona re ikentse Dives re iphelela 
joalokaha eka ke rona feela lefatšeng mona.
Qeto eo re e etsang hangata e itšetleha holima maikutlo a batho ho feta a rona; 
kaha re lelekisa ho ratoa le ho amoheloa ke batho. Ka bomalimabe kamor’a lefu 
la rona re il’o ikarabella re le bang, bohle bao re neng re ba khahlisa ba le sieo. 
Ho molemo ke hona ho etsa tse tšoanelang ha joale, hobane moputso ona o 
teng o re emetse hae Leholimong.

Toka ho ba e hlokang

TSA KEREKETSA KEREKE
Amos 6:1.4-7 

Pesalema 145
 1 Timothi 6:11-16
Luka 16:19-31

Khothatso

MOKETE OA PENTEKONTA

2023-2024 SELEMO B
SONTAHA SA 26 HAR'A SELEMO

2024-2025 SELEMO C

Bahalaleli har’a Beke
 29       Loetse           Dadas

 30       Loetse           Jerome

 1         Mphalane      Therese oa Lisieux

 2         Mphalane       Leger

 3         Mphalane       Adalgott

 4         Mphalane       Francis oa Assisi

Mo p r i s t a 
oa Parish 
ea Regi-
na Mun-

di, Mazenod Fr. Khali 
Patrick Khoaele OMI 
o ile a hopola letsatsi 
la hae la pele a etel-
lapele Sehlabelo se 

Halalelang sa ‘Missa 
pele ka la 21 Loetse 
2008, ‘Mishoneng oa 
habo oa St. Benedict, 
Ha Khanyetsi Makha-

leng. Ka hona Sontaha 
sa monongoaha se ile 
sa ho mo hopotsa let-
satsi leo hantle, ‘me 
sa tšoaea lilemo tse 17 

e le moprista. Re mo 
kopela mahlohonolo 
le lithapello ho Maria 
ea Lehlohonolo hore 
a tsoelepele ho etel-

la sechaba sa Morena 
pele, ‘me a tsamae me-
hlaleng ea Jesu Kriste 
eo eleng Molisa ea 
Molemo.

Lipapali tsa Senuka li’a qala
Tšeliso Thakholi

E tsoha morolo
Tšeliso Thakholi

Lihlopha tsa papa-
li ea Senuka tse 
arotsoeng ka me-
khahlelo e 'meli, e 

leng tse kholo tsa Maseru 
First Division le tsa Second 
Division li thakhotse lipapali 
tsa tsona mabaleng a fapa-
kaneng kahare ho naha ka 
Sontaha sa la 21 Loetse 
monongoaha, moo sehlo-
pha se secha sa First Divi-
sion e leng Lacasa se seng 
se itlhomme pele lokong 
kamor’a ho shapa MCP ka 
phafa ea 19-6.

Haele sehlopheng se seng 
se secha sa Senateng, lipa-
pali tsena li bile bosula ho 
sona kaha se ile sa amohe-
loa ke Phahameng ka thupa 
ea 14-11. Joalokaha e ka ha 
o’a lekana Bakwena le eona 
ea amohela Fastkill ka thupa 
e tšoanang ea 14-11. Hona 
letsatsing le tšoanang tlhapi 
e kotsi haholo ea Sharks e 
seng e tsorame boemong 
ba bobeli lokong ea halala 
Lechaeneng ka ho le shapa 
ka thupa ea 18-7.

Seleso Masters e leng 
sehlopha sa khale haholo 
sa Liki e Kholo, se seng se 
e-na le boiphihlelo papaling 
ea senuka sa ikutloisa mon-
ate ka ho pola Caesars 15-
10. Athe bang ba ile ba itšo-
ara lihlooho le ho sala ba 
maketse ha Coolside e ne e 
hlola sehlopha se matla ha-
holo sa papali ea senuka sa 
LDF ka 14-7. 

Haele ka ho Second Divi-
sion kamor’a hore li bapale 
lipapali tsa tsona tsa pele, 
sehlopha sa KTA ke sona se 
ka holimo lokong, bobeling 
ke sa Marabele, borarong 
ke Chivas, maemong a 
bone ke Club House.

Ho ea ka phala ea Mokhat-
lo oa Lesotho oa Papali ea 
Senuka(LECUFE), Mon-
ghali Nazer Sortie monon-
goaha lihlopha tse kholo 
tsa Maseru First Division 
tse ngolisitseng ka molao 
li eketsehile haholo kaha li 
20, ha tsa Second Division 
li le 12, 'me sena ke letšoao 
le leholo la kholo ea papa-
li ena e ratoang haholo ea 
Senuka.

Leha ho bonahala ho 
e-na le matšoao a seng ma-
kae a kholo ea papali ena, 
o itse qholotso e kholo e e 

tjametseng ke tlhokahalo 
ea mabala kaha boholo ba 
lihlopha tsa eona bo ntse bo 
bapalla matlong a lino le a 
lijo. Ka hona sena se liehisa 
kholo ea papali. A re qholot-
so e 'ngoe ke tlhokahalo ea 
botšehetsi hoba ke ka bona 
feela lipapali li ka tsebang 

ho atleha kahare ho naha, 
'me papali ea senuka ha se 
mokhelo litabeng tsena.

A re e meng ea merero ea 
bona ea ho anetsa papali 
ena e sitoa ho phethahala 
ha bobebe ka lebaka la tl-
hokahalo ea tšehetso kaha 
e se e ntse e tsejoa naha 

ka bophara, 'me ho se ho 
hlokahala feela hore ho the-
hoe lihlopha. A ipiletsa ho 
bahoebi le batho bohle ba 
boithatelo bo botle ho tše-
hetsa lipapali tsa Senuka 
e le hore li hole le ho ba le 
mabala joaloka linaheng tse 
ling.

Ho sa le joalo, tsa mafe-
lo a beke li tla bapala tje-
na: Sekoele vs Mookoli, 
Lechaeneng vs Airborne, 
MCP vs Sharks, Cue Mas-
ters vs Bakwena, Lifateng 
vs LDF, Pasco vs Seleso 
Masters, Caesars vs Fast-
kill, Senateng vs Lacasa le 
Ciscos vs Fikaleaoa. Se-
hlopha seo ho qaliloeng ka 
sona se amohela baeti.   

Ho ile ha cha 
khong ha sala 
molora Leb-
aleng la Tl-

habollo ea Batšoaruoa, 
Maseru ka Sontaha sa la 
21 Loetse monongoaha, 
moo ho neng ho bapaloa 
lipapali tse peli tsa Liki e 
Kholo ea naha. Sehlopha 
sa Matlama se ne se amo-
hela se secha sa Maroala 
papaling ea pele, ha ea bo-
beli LCS 'Masheshena' e ne 
e amohela Bantu ho hlaha 
ka Bokaota Seterekeng sa 
Mafeteng.

Papaling ea pele e neng 
e khahla mahlo sehlopha sa 
Matlama se ile sa thulana 
le sa Maroala, e leng hona 
moo sehlopha sena se se-
cha se ileng sa itšupa hore 
ha se potele e khoathoang 
ka lehlaka kaha se ne se 
ikemiselitse ho hapa papali 
eo ea sona ea pele ea Liki e 
Kholo. Boholo ba karolo ea 
pele ea papali Maroala e ne 
e lula e kokota khafetsa me-

koallong ea Matlama, empa 
e hlokile lehlohonolo la ho 
hlaba lintlha ho sa khanya.

Matlama joalokaha e 
le sehlopha se seholo se 
nang le libapali tse nang le 
boiphihlelo papaling ea bolo 
ea maoto, e ile ea setle-
la ho thibela hore Maroala 
e se hlabe leha e le ntlha 
e le 'ngoe ho fihlela li ba li 
ea khefutsong. Karolong ea 
bobeli Maroala e lekile mao-
ala a mangata a ho hlase-
la empa ea hloleha kaha 
Matlama e ne e bonahala e 
thibile ka hohle-hohle. 

Metsotsong ea ho qetela 
ea papali Matlama ea bona-
hala e matlafatsa mekhoa 
ea ho hlasela, empa nako e 
ne e fokola haholo ea hore e 
ka hlaba ntlha leha e se e le 
'ngoe feela. Papali e bile ea 
fela li ntse li pitikisa mahe.

Haele papali ea bobeli e 
bileng lipakeng tsa LCS le 
Bantu lihlopha ka bobeli li 
qalile ka sekhahla se seho-
lo, 'me LCS e shebahala e 
tseba ho nelehetsana bolo 
ka mokhoa o tšepisang 
hore e ka hlaba ntlha. Ba 
mpile ba sitisoa ke mola o 
ka morao oa Bantu o neng o 

le matla haholo. Senatla sa 
Bantu Lazola Tjokojokwane 
ea neng a qhela le ho hlase-
la ka matla karolong ea pele 
ea papali ba mo tima seal-
olo.

Mpa ea lebala, e ne 
e laoloa boholo ke LCS 
karolong ea pele ea papa-
li moo neheletsano e ntle 
ea libolo boholo ba nako 
e neng e hlaha hona teng 
bakeng sa ho hlasela Ban-
tu. Mola o kamorao oa Ban-
tu le ona o ne o le matla, 
leha LCS e ne e shebahala 
e ka 'na ea hapa papali ena. 
Li ile tsa ea khefutsong ho 
ntse ho e-s’o be le sehlopha 
se hlabang ntlha.

Ke karolong ea bobeli 
moo ho bonahetseng LCS e 
hlile e se e futuha ka matla a 
maholo, moo Tiki Mohale a 

ileng a hlaba ntlha ea tlholo 
metsong ea ho qetela ea pa-
pali ea e-ba 1-0. Batšehetsi 
ba Bantu ba ile ba nyahama 
lipelo le ho shebahala ba ut-
loile bohloko kamor'a hore 
Bantu e hlajoe ntlha, 'me ea 
ba se ba ntse ba qalella ho 
tsoa kaha ho ne ho se tse 
metsotso e fokolang haholo 
pele papali e fela.

Leha ho le joalo, batše-
hetsi ba Bantu ba bontšitse 
ba khotsofetse haholo ke 
tsela eo sehlopha sa bona 
se bapetseng ka teng. Ba 
re ba tlil’o itlhakola meok-
ho ha ba amohetsoe ke 
LDF mafelong ana a beke. 
Haele tse ling tsona li bape-
tse tjena:LUFC1-0Lifofane, 
Machokha 2-0 Manonyane, 
Majantja 2-1 Liphakoe le 
LMPS 0-0 Members.

E loana la ho qetela
Tšeliso Thakholi

Tšeliso Thakholi

A e baka taba

Bompoli ba Bolo ea 
Maoto Lesotho, 
Lioli 'Tse Nala' ba 
ikemiselitse ho tla 

busetsa molamu sefateng 
mafelong ana a beke, na-
kong eo ba tla be ba isana 
holimo le tlaase le Orlando 
Pirates Lebaleng la Orlan-
do, Afrika Boroa lipapaling 
tsa leoto la bobeli tsa math-
omo tsa Mohope oa CAF 
Champions Leaque. Lioli 
e tlil'o loana khakhaulane 
molamu oa hlooho!

Orlando Pirates e ne e ile 
ea ikutloisa monate ka ho 
shapa le ho tlontlolla Lioli 
ka lintlha tse tharo ho lehe, 
leotong la pele la litlholisano 
tsena le bapallatsoeng Leb-
aleng la Free State, Manga-
ung ka la 20 Loetse 2025. 
Khetlong lena, ho ea ka 
bakoetlisi Orlando Pirates 
e tl’o kopana le pela li fal-
la e le ha bompoli bana ba 
Lesotho ba tla be ba tlosa 
sekhobo sa ho tlontlolloa ke 
Pirates.

Bakoetlisi bana ba tšo-
ereng ka thata ho loetsa 
bahlankana ba Lioli mat-
satsing ana a setseng pele 
ho papali ea leoto la bobeli, 
ba totobalitse hore mathata 
a bonahetseng a ile a ba 
aparela papaling ea bona le 
Orlando Pirates mafelong a 
beke a tsoa feta b’a isitse ka 
'moho.  "Hona joale tšebe-
tse e tlil’o ba e ntle haholo." 
Ba rialo.

Ho ea ka bona sehlopha 
sa Lioli se qalile hantle karo-
lo ea pele ea papali, 'me 
karolong ea bobeli bothata 
e ile ea e-ba hore sehlopha 
seo se hlabe ntlha ea pele 
moo Lioli e ileng ea bona-
hala e se e lahleheloa ke 
morethetho le ho keneloa 
ke mokhatha, 'me Pirates e 
se e nka taolo eohle ea pa-
pali.

Ba tiisa hore lipapali tse 
mofuta ona li ba thusa ha-
holo ho ntlafatsa maemo 
a papali ea bolo ea maoto 
haholo kaha ba tseba ho 
ipona hore na ba matla ha 
kae le ho fokola ho kae. Ba 
re boitelo le sehlahlo seo 
bona e le bakoetlisi le liba-
pali ba nang le sona, li tlil'o 
ba thusa hore ba ka hlaba 
lintlha tseo ba ileng ba li hla-
joa papaling e fetileng, 'me 
eaba ba hlotse sehlopha sa 
Orlando Pirates.

H'a bua ka boitelo le se-
hlahlo o hopolitse barati le 
batšehetsi ba bolo ea mao-
to nakong eo Lioli e neng e 

bapala le Members, moo e 
neng e tiise meqheleba ho 
fihlela e hlotse ka lintlha 
tse hlano ho lehe. "Boitelo 
bo tjena ke bona boo re bo 
batlang re le barati ba lipa-
pali." 

Papali ena ke eona a 
neng e shebiloe ka thaha-
hasello e kholo ea hore e 
tla supa tsela hore na Lioli 
e fetela mokhahlelong o 
hlahlamang kapa che. Ha 
ho le joalo, sephetho sa 
eona se bolela hore ha e ke 
ke ea tiisa kaha lekhetlong 
lena e tla be e amoheloa 
ke Pirates e ke ke ea fete-
la mokhahlelong o hlahla-
mang,.

Ho feta mona sehlopha sa 
Mokoetlisi Bob Mafoso sa 
African Stars ea Namibia se 
hlotsoe ke Vipers ea Ugan-
da ka 1-0. Ha sehlopha se 

Mokhatlo oa 
Bolo oa Afrika 
Boroa (SAFA) 
o netefalitse 

taba ea hore o fumane len-
golo la Mokhatlo oa Lefatše 
oa Bolo (FIFA), le o tsebi-
sang hore o thakhotse liph-
uputso tse mabapi le hore 
Bafana Bafana e ile ea ba-
palisa Teboho Mokoena pa-
paling eo a neng a sa lokela 
ho e bapala ka lebaka la ho 
fumana likarete tse peli tse 
tšehla, papaling ea eona le 
Likuena ea ho phunyeletsa 
ho ea Mohopeng oa Lefatše 
e bileng Polokwane, Afrika 
Boroa ka la 21 Tlhakubele 
monongoaha moo e neng e 
hape papali eo ka 2-0.

Ho latela Temana ea 19.1 
ea molao oa motheo oa 
FIFA, e bang Mokoena a fu-
manoe a le molato sehlopha 
sa habo sa Bafana Bafana 
se tla nkeloa lintlha tse tha-
ro le lintlha-kholo tse tharo. 
Ho feta mona molao o boe-
tse oa bontša hore haeba 
sehlopha se bapetseng le 
Bafana Bafana se kentse 
boipelaetso, sebapali seo 
ho belaeloang ka sona ha 
se fumanoa se le molato, se 
ka behelloa ka thoko papali 
e le 'ngoe kapa sehlopha se 
ahloloa chelete e kaalo ka 
M132,000.00.

Kamora hore sehlopha sa 
Bafana Bafana se ele hloko 
hore se ka 'na sa eba ka 
moo thakali e fatelang, ha 
se ea ka sa bapalisa Teboho 
Mokoena papaling ea sona 
le Benin. Naha ea Lesotho 
e ile ea hloleha ka mabaka 
a sa hlakeng ho hlahlela 

boipelaetso ba eona khah-
lanong le Afrika Boroa, na-
kong ea molao ea matsatsi 
a 24 kamorao ho papali.

Ho latela molao o tsamai-
sang lipapali tsena, leha 
Lesotho le sa ka la hlahlela 
boipelaetso ba lona, FIFA e 
ile ea tlameha ho nka meha-
to ea ho fuputsa litaba tse-
na ho fumana hantle hore 
na se etsahetseng ke’ng. 
Haeba ho ne ho se meha-
to eo FIFA e neng e ka e 
nka, sena se ne se ka ken-
ya metsi ka meeli ho linaha 
le ho libapali tse ling hore 
phoso tsa mofuta ona ha li’a 
nkeloa likhato tsa letho.

Ba bang ba barati ba bolo 
ba tiisitse hore batho ba 
ileng ba sebelisa sebapali 
sena ba ne ba tseba hantle 
hore se na le likarate 'me 
ha se lokele ho bapala, ho 
sa khathalle hore na Leso-
tho le hlahletse boipelaetso 

kapa che, 'me FIFA e nepile 
hore ebe e nkile likhato tsa 
ho fuputsa litaba tsena. Ba 
re batho ba ileng ba bapal-
isa Mokoena ba ne ba tse-
ba hantle seo ba se etsang, 
'me ha se ka phoso ke ka 
morero. E le ho netefatsa 
taba ena, ba re na ke ho-
bane’ng papaling ea Benin 
teng ba sa ka ba 'mapalisa. 
"Ke hobane ba ne ba ntse 
ba tseba hantle hore ba 
entse phoso." Ba rialo. Ba 
ipiletsa ho FIFA ho fana ka 
kahlolo e nang le ponaletso.

Ho ea ka Ofisiri e Kholo 
ea SAFA, Lydia Monyepao 
Bafana Bafana e lokela ho 
tsepamisa maikutlo a eona 
lipapaling tsa eona tse 
setseng e le hore e tle e ip-
humane e se ka mosing. O 
re lipatlisiso tsa FIFA li ke ke 
tsa baka tšitiso bakeng sa 
Bafana Bafana. A re likhang 
tsena ha se tsa bona empa 
seo bona ba lokelang ho se 
etsa ke ho bona hore se-
hlopha se bokeletsa lintlha 
tse lekaneng, e le hore se 
tsebe ho phunyeletsa ho ea 
lipapaling tsa Mohope oa 
Lefatše.

Bafana Bafana e mae-
mong a pele Mokhahlelong 
oa C ka lintlha-kholo tse 
17, e hlahlangoa ke Benin 
ka tse 14, ha Nageria le 
Rwanda li na le lintlha-kho-
lo tse 10 sehlopha ka seng. 
Athe Lesotho le maemo a 
ho qetela ka lintlha-kholo 
tse tšeletseng. Ha FIFA e 
ka fumana Bafana Bafana 
e le molato e tla iphumana 
e na le lintlha-kholo tse 14. 
Empa sena se tla etsa hore 
e 'ne e sale e le maemong a 
pele kaha ba e-na le lintlha 
tse ngata.

tsebahalang haholo tikolo-
hong ea Afrika ka papali ea 
sona e tsoileng matsoho sa 
Esperance Tunis ea naha 
ea Tunisia e khakhathile 

ASFAN ea Nigeria ka 3-0. 
Zimba Bhora ea Zambia 
ea tsoa ka lesoba la nale 
ka ho shapa Nzingizini Hot 
spurs ea Eswatini ka pha-

fa e bohloko ea 1-0. Haele 
Leopards ea Congo le Black 
Bulls ea Mozambique tsona 

li ile tsa pitikisa mahe(0-0). 
Lihlopha tsena li tlil’o boela 
li bapala leoto la bobeli se-
hlopha ka seng mafelong 
ana a beke.

Leqele le hapa khau
Nthabeleng Seitlheko

Sekolo se Pha-
hameng sa Le-
qele se itlhomme 
pele ka ho hapa 

mehope, litlholisanong tsa 
likolo thutong ea tsa Bo-

hahlauli e bileng ka la 19 
Loetse monongoaha.
Litlholisano tsena li ne li-
hlophisitsoe ke Koporasi 
ea Ntšetso-pele ea Bo-
hahlauli (LTDC) ka kopan-
elo le Limkokwing Uni-
versity (LUCT) hammoho 
le Mokhatlo oa Litichere, 
Litabeng tsa Maeto le Bo-
hahlauli (LTTTA).
Baithuti ba ne ba botsoa 
lipotso tse kenyeletsang 
mekhoa ea kamohelo ea 
bahahlauli kahar’a naha, 
libini tsa Lesotho, libaka 
tse ka khahlang bahahlau-
li kahar’a naha, esita le 
lihlahisoa tse kenyang let-
soho kholisong ea moruo. 
Ea tšoereng Molepo e le 
Mookameli oa LTDC, Ma-
mello Morojele o hlalositse 
hore sepheo sa mantlha 
sa litlholisano tsena ke 
ho kenya boqapi le lera-
to la naha ho baithuti, ka 
ho ba kenyeletsa litabeng 
tse amanang le setso le 
bohahlauli, esita le ho ba 
ruta ka menyetla ea boph-
elo le ea mesebetsi e teng 
kahar’a lefapha lena.
A re nakong eo Lekala la 
Thuto ka kopanelo le ko-
porasi ena li neng li kenya 
lenaneo lena la tsa maeto 
le bohahlauli tšebetsong 
ka selemo sa 2014 e ne e 
le feela likolo tse robong 
tse ananetseng, empa ha 
joale ke likolo tse 42 naha 
ka bophara tse le rutang.
A re ba ile ba qala ho tšo-
ara litlholisano tsena ka 
selemo sa 2018, tsa bo-
beli tsa ba selemong se 
fetileng, ‘me ba motlotlo 

haholo ho bona selemong 
sena lenane la baithuti ba 
kenetseng litlholisano tse-
na le nyolohile; tseo ba 
seng ba rerile hore e be 
tsa selemo le selemo.
Mohoo oa  selemo sena 
oa Mokhatlo oa Machaba 
a Kopaneng, Lefatšeng 
ka bophara, Litabeng tsa 

Bohahlauli (UN-WTO) 
oo Lesotho e leng karo-
lo ea oona o susumetsa 

phetoho e kholo litabeng 
bohahlauli, ka le reng le-
fapha lena ke la amang a 
kenyang letsoho ka ho fe-
tisisa kholisong ea moruo 
ha litaba tsa lona li tšoeroe 
ka tsela e nepahetseng.
 O bontšitse hore litlholi-
sano tsena ke tse ling tsa 
meoloana ea lefapha lena 
e reretsoeng ho thakela 
baithuti ka malebela a ho 
kenya letsoho kamohe-
long e mofuthu ea baha-
hlauli, ho hloaea libaka 
tseo bahahlauli ba ka tha-
belang ho li etela kahar’a 
naha, esita le ho ba thu-
sa ho iketsetsa lihlahisoa 
tseo ba ka li rekisetsang 
bahahlauli.
A re ho ba ruta mahlale 
ana a ho iketsesa lihla-

hisoa ho tla boela ho ba 
thuse hore ba be le ler-
ato litabeng tsa khoebo 
e le hore ba be le seabo 
tlhahisong ea mesebetsi 
kahar’a naha, haholo na-
kong ena eo Lesotho le 
tobaneng le qholotso ea 
tlhokahalo ea mesebetsi.
A leboha LUCT le LTTA 

hammoho le mafapha ohle 
a kentseng letsoho kat-
lehisong ea morero ona, 

ka ho khetholoha Lekala 
la Thuto ka ho kenyelet-

sa lenaneo lena la maeto 
le bohlauli mananeong a 
thuto.
A re boikitlaetso ba li-
tichere le baithuti kholi-
song ea lenaneo lena ke 
bo babatsehang, ka hona 
o ipiletsa hore ba tsoele-
pele ho tšoara ka thata, ho 
fihlela lefapha lena le fihla 
moo ba le batlang teng, e 
le hore le meloko e tlang e 
tle e imone monoana.
Ho feta mona, Ofisiri Le-
fapheng la Mananeo a 
Thuto, Polo Lemphane o 
re mohato ona ke sesu-
po sa hore Lesotho le ka 
kotula litholoana tse mol-
emo ha mananeo a thuto 
a ka raloa ho ipapisitsoe 
le maemo a renang le-
fatšeng, e le ho hlophela 
baithuti bophelo ba kam-
or’a sekolo.
A re litlholisano tsena 
li bohlokoa hobane li fa 
baithuti boitšepo le sebete 
sa ho bua kapel’a batho 
ba bangata, “‘me sena se 
tla ba thusa ho hokahana 
ha bobebe le bahahlauli, 
esita le lefatše ka bopha-
ra.” A toboketsa joana.
A bontša bohlokoa ba ho 
susumetsa baithuti bohle 

ho etsa mananeo a bo-
hahlauli e le hore e be 

bona ba tla rekisa Naha 
ea Lesotho machabeng, 
haholo nakong ena eo 
marang-rang a fetotseng 
lefatše motsana.
Ho sa le joalo, Molu-
la-Setulo oa LTTTA, 
Mokeka Monyamane o 
bontšitse hore ba motlot-
lo haholo e le litichere ka 
lenaneo lena le kenyang 
baithuti lerato la naha, 
kaha ba qetella ba se ba 
thahasella ho tseba na-
lane ea naha ka botebo.
A re lenaneo lena le boe-
tse le thusa bona e le li-
tichere ka kotloloho ho 
lemoha esita le ho otla 
baithuti ba nang le talenta 
litabeng tsa bohahlauli ba 
sa le lilemong tse tlaase; e 
le hore ba fihle likolong tsa 
boemo bo phahameng ba 
tseba seo ba se batlang.
 A leboha LTDC le Lekala 
la Thuto ka monyetla ona 
o fuoeng likolo ho kenya 
letsoho kholisong ea bo-
halauli kahar’a naha, ‘me 
a tšepisa hore ba tla tsoe-
la pele ho akofisa litsebo 
tsa baithuti lefapheng lena 
ho fihlela eba baetapele 
ba sehlooho ba tsa bo-
hahlauli.


